
Manifestu  

Dapoi u 2 di marzu, dopu à l'agressione, é dopu a morte di u nostru fratellu Yvan 
Colonna in a prigiò d'Arles, a nostra ghjuventù tene u fronte !  
Ùn pudemu lascià a lotta purtata da ella senza arrembà la à un sustegnu di u 
populu corsu sanu.  

E strage ch’è no cunniscimu oghje, a viulenza senza paragone, sò figliole di a 
vendetta di u statu francese sempre più feroce à l’incontru di u nostru populu è 
di a nostra ghjuventù è d’un statu pessimu di a sucetà corsa (disimpiegu, cultura 
in sparizione, lingua chì s’affoca, culunizazione di pupula mentu, rumenzule, 
energia, acqua, alloghji smisurati etc.). 

Capimu a collera di a ghjuventù è chjamemu cun elli à fà rispettà i diritti di u 
populu corsu. Noi, in quantu chè universitarii, ghjente di cultura, artisti, 
sindicati, studienti, disimpiegati, ritirati, naziunalisti o nò, dilusi o militenti 
aduniti, vulemu fà voce cumuna cun elli !  

E mosse anu ghjà permessu di priparà u ritornu in terra soia d’Alanu Ferrandi è di 
Petru Alessandri è di riceve, ancu dubbitosa, una pruposta d’autunumia. Per 
disgrazia, a risposta pulizzera hà fattu pur’troppu feriti à mez’à e bande di i 
nostri ghjuvanotti, u nostru sangue. Vulemu dinuncià, è cundannà di tutta a nostra 
forza a ripressione di u Statu, è a so pulitica di a porta chjosa è di u merzimentu.  
L’avemu capita, e forze di ripressione di u Statu anu ricevutu l’ordine di fà 
cresce u livellu di rimbattu. 

Da troppu viulenza nascerà troppu viulenza. 

Ci hè digià corsu troppu sangue di i nostri, è sapemu tutti chì u prugressu sarà 
purtatu da i vivi, è sopratuttu da a nostra ghjuventù.  

Vulemu lampà una chjama à quella ghjuventù !  
A lotta in carrughju, puru essendu leghittima, hè oghje duvintata periculosa per 
voi!  
Ci n’era bisognu, l’avete mustrata a vostra forza chì ghjè a nostra !  
L’avete mustrata a vostra zerga chì ghjè a nostra !  
A vostra dumanda di ghjustizia s’hè intesa à l’al di là di e cunfine di a Corsica ! 
Avà hè ora di mettesi tutti à u travagliu ! Qualessi sianu i partiti, qualessi sianu 
l’omi par fà sente e vostre pruposte, par fà sente e nostre pruposte !  
Simu fieri di a vostra leva !  



SITE U NOSTRU AVVENE ! HÈ GHJUNTU U TEMPU DI PARLÀ, DI 
PRUPONE È DI CUSTRUISCE ! 

A lotta ùn pò esse sola pulitica.  
A lotta ùn pò esse sola quella di u carrughju.  

Chjamemu u Statu è a so prifettura à fà piantà a viulenza pulizzera accanita è à 
apre e neguziazione. 
Chjamemu à l’unione di tutti i Corsi, tutti par ritrattà inseme l’autunumia di 
dumane ! Parlendu d’una voce sola ! Quella di u populu !  
Dumandemu à l’eletti di fà piantà ‘sse lite chì ci stofanu dapoi anni è anni è li 
dumandemu di fà l’unione per difende a nostra ghjuventù è i so dritti.  
Dumandemu à e forze pulitiche unite, elette o nò, di prisentà una pruposta 
cumuna, chjara è precisa di prugettu d’autunumia frà pocu. 

À nome di ‘ssa brama populare, addunitevi per assicurà a salute, a vita è u 
benestà di i nostri zitelli in mossa. 

U POPULU CORSU DEVE FIRMÀ ADDUNITU ! DIVISI ÙN SEREMU NUNDA !  

Tocc’à voi è à noi tutti d’impone una manera glubale di luttà,di modu trasversale, 
per fà cappià u statu.  

Cusì avemu da caccià fora e forze d’occupazione è di ripressione sbarcate in 
Corsica per casticà i nostri figlioli.  
Cusì dumanderemu a liberazione di i prigiuneri pulitichi è l’immunità di i giovanni 
presi mentre l’ultime manifestazione.  

Senza chjinà u capu è cù l’onore resu da a ghjuventù à u so populu. 

Autunumia è libertà per tutti. 

